Ályktun stjórnar SAF um markaðsmál
Aðalfundur Samtaka ferðaþjónustunnar 3. apríl 2007 skorar á ríkisstjórnina að halda áfram starfi við mótun og eflingu ímyndar Íslands og að það starf verði nýtt til aukinnar landkynningar og stóraukinnar fjárfestingar í markaðssókn.  Við viljum þannig tryggja, að ferðaþjónustan verði áfram ein af fjórum meginstoðum í íslensku atvinnulífi.

Grundvöllur arðbærrar ferðaþjónustu er stöðugleiki í efnahagslífi, heilbrigð samkeppni og samkeppnishæft rekstrarumhverfi fyrirtækja.  Aukið samstarf stjórnvalda og atvinnulífs varðandi landkynningu og ímyndarmál er nauðsynlegt.  Aukin fjárfesting á þessu sviði mun skila þjóðarbúinu miklum arði ef vel er að staðið.
Gestum sem heimsóttu landið fjölgaði mjög á árinu 2007 eða um 15% frá árinu áður.  Á það hefur þó verið bent, að í þessum tölum eru taldir með bæði erlendir verkamenn, sem hér hafa sótt vinnu í auknum mæli og mikill fjöldi gesta, sem hingað hafa komið í viðskiptaerindum með auknum viðskiptum og útrás íslenskra fyrirtækja.  Fjöldi ferðamanna eins og hann er talinn, er því á engan hátt nægilega góður mælikvarði einn og sér á hvernig til hefur tekist í greininni.  Þannig hefur þessi mikla aukning litlu skilað til að bæta afkomu í greininni og er afkoma fyrirtækja sem fyrr almennt óviðunandi.  Samtök ferðaþjónustunnar hafa það markmið, að benda á möguleika til að ná enn hagstæðara rekstrarumhverfi hér á landi og hafa sum baráttumál okkar gengið eftir í góðu samstarfi við yfirvöld.  Þar má nefna lækkun virðisaukaskatts á veitinga- og gististaði og einfaldara umhverfi leyfismála þeirra fyrirtækja.  Jafnframt hefur verið kallað eftir lækkun aðflutningsgjalda af ýmsum atvinnutækjum og matvöru.  Í kjölfar hækkunar eldsneytisverðs á erlendum mörkuðum hefur verið kallað eftir lægri sköttum af eldsneyti, en það er gríðarlega mikið hagsmunamál í ferðaþjónustu.  Lítið hefur þokast í þessum málum enn sem komið er.
Mikil áhersla hefur lögð á það af hálfu SAF, að stjórnvöld og atvinnulífið vinni saman að því að móta og efla ímynd Íslands út á við.  Um þessar mundir er að ljúka starfi á vegum forsætisráðherra í þessum málaflokki og er því sérstaklega fagnað.  Það er mjög nauðsynlegt að tengja þetta starf við skipulag landkynningar og stóraukna markaðssókn.  Samkeppnislönd okkar hafa almennt aukið fjárfestingar í markaðsmálum og það er yfirlýst stefna þeirra þjóða, að þar vilja menn aukinn hlut í vaxandi ferðaþjónustu.  Samkeppnisstaða Íslands hefur því versnað á alþjóðamarkaði, þar sem mjög takmörkuðu fjármagni er varið til beinnar landkynningar á þessu ári.
